
Efni: Vegna umsagnar Flugskóla íslands hf. á frumvarpi til breytinga á lögum um loftferðir, 
252. mál, eftirlitsheimildir Flugmálastjórnar, flugvernd, gjöld o.fl. dags. 24.11.2001.

Að gefnu tilefni vilja undirritaðir, sem fyrir hönd Flugskóla íslands hf. sendu til 
samgöngunefndar Alþingis umsögn á frumvarpi til breytinga á lögum um loftferðir, skýra nánar 
út einstök efnisatriði í áðurnefndri umsögn sinni. Þessum útskýringum er ætlað að gera 
málsaðilum skýrar grein fyrir afstöðu skólans til framkvæmdahliðar þessara fyrirhuguðu 
breytinga á lögum um loftferðir sem og að leiðrétta þann misskilning og/eða mistúlkun meðal 
málsaðila sem birst hefur að undanförnu, m.a. í fjölmiðlum.

Hvað varðar sjálfar breytingarnar á lögum um loftferðir vill Flugskóli íslands hf. ítreka þá 
skoðun sína sem fram kemur í umræddri umsögn að frumvarpið “sé í  heild sinni til bóta á 
gildandi lögum um loftferðir”.
Undirrituðum þykir miður ef ákveðnir hlutar umsagnar skólans á þessu lagafrumvarpi hafa 
verið notaðir af einstökum aðilum til þess að þæfa afgreiðslu málsins á Alþingi. Nauðsynlegar 
bætur og lagfæringar á lögum um loftferðir, sem viðkoma eins alvarlegu máli og flugöryggi er, 
ættu að vera hafnar yfir allt dægurþras og pólitík og hljóta skjóta og vandaða málsmeðferð 
allra þeirra aðila sem að slíku máli koma.
Þeir sem þverskallast við að taka þátt í slíku ferli og/eða vilja nota framkomnar áhyggjur við 
framkvæmd laganna í annarlegum tilgangi dæma sig og sína sjálfir.

Eðlilegur framgangur og virkni laga um loftferðir og þá um leið flugöryggis á að vera haft að 
leiðarljósi hjá öllum þeim sem að flugmálum koma, löggjafanum, framkvæmdavaldinu, 
flugrekstraraðilum sem og flugmönnum sjálfum. Mikilvægt er að allir þessir aðilar séu sem 
best í stakk búnir til að sinna sínu hlutverki af kostgæfni og ekki síður í samvinnu við hvern 
annan þannig að hverjum og einum sé gert kleift að starfa á eðlilegan og öruggan hátt.
Sú gagnrýni á Flugmálastjórn sem birtist í umsögn skólans, þá sér í lagi í niðurlagi 
umsagnarinnar, var alls ekki ætlað að tefja fyrir afgreiðslu lagafrumvarpsins. Hún var hins 
vegar sett fram til þess að sýna fram á, að mati skólans, þann vanda Flugmálastjórnar að 
geta annað öllu því eftirliti með flugrekstri sem ætlast er til af stofnuninni. Eftirlit sem með 
nýjum reglum hefur stóraukist og útheimtir enn meiri mannaforráð en verið hefur. Þ.a.l. tekur 
skólinn fram í umögn sinni að hann telji skort “á starfsfólki sem hefur nauðsynlega menntun, 
reynslu og þekkingu til að geta starfað sem eftirlitsmaður Flugmálastjórnar með flugrekstri 
og/eða skírteinismálum flugmanna og kvenna”. M.ö.o. að Flugmálastjórn vanti fleiri 
starfsmenn sem uppfylli áðurtalin atriði en því fer víðs fjarri að Flugskóli íslands hf. telji 
Flugmálastjórn ekki hafa í dag yfir að ráða eftirlitsmönnum sem sannarlega búa yfir 
nauðsynlegri menntun, reynslu og þekkingu til að sinna slíku starfi. Það þekkja forsvarsmenn 
skólans mæta vel í gegnum ágætt samstarf sitt við þá aðila.

Með von um að fyrirliggjandi furmvarp til breytinga á lögum um loftferðir nái fram að ganga í 
slíkri mynd að öllum viðkomandi aðilum sé til heilla,

